
Bedanquin chuibanaid

Nëid dadauaid isquin aton 
matses icaid udictsëc 
tantiabenec, ënden 
icampid chuibanaid, 
adshumbic ambi tantiaid. 
Ambibi isec onquequintsen 
tantiabenec o abëtan dadauaquidbëtan 
isquid. Adembidi, abi ismequid chidobëtan 
o abi ismequid dadabëtan, adembidi aton 
matsesbëtan (amë o aton utsibobëtan).
Nëid aton oqueten dadauaid isec 
oquequin tantiabenec. Adembidi 
bëdambuen nabanquin ismec aton matses 
yacnouësh tabadquin.

Nëid dadauaid dayunuabededquiota, 
iuecquio seta matanmec bëshunenquio 
inun.

¡Nëid dadauaid cuishonquequin isnuna!

Bëdin chido 
dadpenquio 
icpac 
cadenned



Bëdin chido dadpenquio icpac 
cadennec, nëidtedi: chocoyo, 
mëcueste, tambis, piush 

chedo. Aidtedi impac cadennec. 
Shëctenamë actannu quianec bënë 
capuec nidac cadennec.

Bëdi capuec nidbon chocoyo 
aton dauidbëd onquecuededpac 
cadennec. 
Pistsëcquio peded-pededtsëccombi. 
¿Tentsi mimbi piannio? ¿Ada bëchi 
chio? quepac cadennec chocoyo. 
Adsho tantiash “padambo” 
quecuededpac cadennec.

Adec onquiash niquequin cute 
dëchiuimpac cadennec. Cute 
isquid abentsëc icnuc. Adshun 
baded cuentan caquien 
tambisba cuempac cadennec. 
Adshumbien piushtsen, “cuentan” 
cac nidtsac cadennec.

Adnubien bëdi caputanec chuec 
uintuidpac cadennec. Adnubien 
piush cuetan cabuedquio 
chouapac cadennec. Adshobien, 
cuentan caboqui mibi choec, 
“choshon penushe baded 
cuentan” chocoyon cac, piush 
aucbidi niduatsac cadennec.

Adnubien bëdi nëuëshi uintuidpac 
cadennec. Adec nëuëshi 
uimboshien tashquecumpac 
cadennec bëdi, ambi acaid 
shëctenamë bëpambuec.

Adec chocoyo tsadnubien bëdi 
chonombo piush chouapac 
cadennec. Adshobien bëdin: 
¿Mitsi cute? Baded na. Ëbi 
piastoque queuidtanquin 
camospac cadennec.

Cute bëcchobidanec chocoyo 
cuembon ushë mëduqui pambid 
sanshumbi pepac cadennec. 
Aden peshumbic bëdin ucbud-
ucbudpac cadennec. Adoshombic 
padpiden ucbud-ucbudpac 
cadennec. Adembi pequi 
achuëshquiobi pequid yampac 
cadennec bëdi.



15

Uesnidën pete 
ismebennëdaid

Matsesën cute bitsi nidaid 
cabiunaid mui pepac cadennec. 
Adquido iquequi nuëcquid 

ancuesec nidannepac cadennec. Abi 
nidequi ushtuidac caundash.

Badiadash mui piashi padpidec 
puduanec nidquin tantiaquien 
uesnid uimpac cadennec. 
Adsho tantiash “uesnid uineque 
tëcchintannu” quianec mena 
puduedampac cadednec.

Adec shu-shuetsëcquiec nidquin 
isaquien uesnid tsadpec. 
¡Mm mm mm mm! uinec. 
Adshobien bushcanten ¡bush 
pacas! cute cuidi abi tsadaidquio 
seshumpac cadennec. 
Aduaquien uesnid ¡cuish! ¡ubu 
tsitëccanenda! quepac cadennec. 
tsidion istampambuec.



19

Adsho tantiatanec aucbidi 
tsitsumiuëshi nidec cuenshun 
ani chuituidpac cadennec. Tita 
uesnidquiobi ubu tsitëccanenda 
queposh. Matsesbimbuec 
onqueposh. Adsho tantiash 
cuenobi quepac cadennec 
mena, ani chuituidec.

Adoaquien ani ambo nidshun 
“mibëshë matses uashun cabud-
cabudpac cadennec anin. Aduac 
anouidi uëcquepashunquio isac 
cadennec uesnidën. 
Aden chuitanequi aucbidi 
chouac cadennec.

Adnubien ushë abuctotsëcnubi 
uesnid matsesash choshobien, 
¡oooc! ¿Tsuda miqui nependabac? 
capac cadennec chidon. 
Aduaquien “tutsi mibëshë 
matsesuashun cadio aidibi nec” 
quepac cadennec.

Adshobien cute bitsi nidaid 
cabiunaid mui matsu nacnente 
cabiunaid nisaid shëaid quequin 
meniac pachidquio danquin 
bushtequin istanquin nepac 
cadennec. Nidaidien nec, peten 
mëyadtsequien mibi nec quepac 
cadennec uesnid.

Menabo yacno ushashien 
badiadnubi uesnid, menabo, 
adta pete icnuc mibi peten 
mëyadtseque, isec nid quepac 
cadennec. Aduaquien ambi 
menabo caid niquianash 
nidannepac cadennec.

Adec nidshun isaquien mani sin-
sintsëcquio iquec tied chucan; 
pachid, piacbo utsi tedi. Adsho 
isashien uesnid, adta pete icnuc 
mibi peten mëyadoque is menabo 
quepac cadennec.

Adshobien matsesën bitsichobi 
toc-toccauidpac cadennec. 
Adshobien bitsi dabishuctanquin 
ismequin, che capac cadennec. 
Adoshon chuibampac cadennec. 
Nëid mani nec, nëidic pachid, 
nëidic dectad nec quequin 
chuibampac cadennec.



26

Pachid bëquinc, mani bëquinc, 
tied chucan icquid piacbo bëquinc 
capac cadennec. Tanedapabi 
bëbëac cadennec, abitedishumbi. 
Abi chuequi. Abi chuequi. Abi 
choquimbi netuidac cadennec.

Adoshon pete icquid tedi, 
pachid, mani, piacbo utsi tedi 
tanedapabi buampac cadennec, 
abitedishumbi. Ambobi pete 
isbempac cadennec matsesën.

Bënnudash 
capuquin piush 
istuidaid

Piushën bënnuuac capuquin 
tsauasën chiac nidquin matsesën 
piushquiobidi istuidpac cadennec, 

aton tied nescasho.

Adshobien, “abi nidenda mama 
piush” cac cuna nibëdacnodabi 
mama piush cabennec, quetanec 
“mecte” sanan-sanampambuec 
niechoshobi“ëbien nec mama” 
cac ¡chee! “cunamenda niash” 
quepac cadennec.

Adashien aton madombo 
piushquio caic, mado buchibëtan 
penu, “uanin” tështan” quepac 
cadennec. Aduaquien dadpenquio 
piush caniabo nidpac cadennec.

Adec nidannebombien, 
“mado anneteuanunid, cuëbu 
tëcchinquimbi cac, en nid” 
quianec abëdi nidpac cadennec.

Adec nidquimbi cute dadidiequid 
istuidpac cadennec. Adashien, 
cuëbu tsadeque shude mado” 
quiampac cadennec, dadpen 
cute dadidiesho isash.

Adash pudunquin bedshun 
dëdumpac cadennec. Aidshenda 
cuëbu caposh quepac cadennec 
matses isquid. Adshumbien aidi 
utsi pepambuembi tsibueteuashun 
sandopac cadennec.

Adashien, nuqui anneteuaoque 
nidnu cho mado quianec shubuno 
chopac cadennec.

Chuash shubuno tsadnubi piush 
caniabon ambi “uanin” caid 
bëbëac cadennec.

Adshobien tsësiodapan chuipac 
cadennec; ¿ada shëshun 
mabudno nidquid tësho? cac, “aidi 
dadan tuncaush yësh,” quepac 
cadennec. Ëmbi nebudoc quec 
adac cadennec muequi. Adembi 
cute mabud tedi chiac cadennec.

Adashien, mado buchibëtan 
penu uanin beccho cac bëpac 
cadennec. Adshun isac shëshun 
icpac cadennec. Tsësiodapan 
ada aid mabudnocquid tësho 
cabuedtedimbobi icpac 
cadennec.

Piush tsësiodapabëtan pequimbi, 
¿mama mitsishunquio cun mashcu 
dadan accondashe ubi ismec 
nid? caquien, padicnuna mado 
“mashcu accondaid acme” 
quepac cadennec.

Somos libres, seámoslo siempre,
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDOBANDERA

SÍMBOLOS DE LA PATRIA

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

Declaración Universal de los Derechos Humanos


